
téieren a soen, dass ech natierlech gutt noge-
lauschtert hunn, wat alles gesot ginn ass. Ech 
géif gären e bësse bedaueren, dass d’Debatt 
esou eesäiteg geet, well een en fait déi eng Säit 
huet, déi hannert dem Projet steet, an d’Oppo-
sitioun en fait kee gréngen Zweig a kee gutt 
Hoer méi an deem Budget gesäit! Dat hëlleft 
natierlech net, fir gemeinsam Léisungen ze fan-
nen. Wéi gesot, ech bedaueren dat. Et ass eben 
e Fait.
Ech wéilt awer fir d’Éischt gären, als éischte 
Punkt, iwwert d’Wirtschaft schwätzen. Mir sinn 
an enger ganz paradoxaler Situatioun, schéngt 
et mer, an dësem Land. Amplaz dass mer eis 
freeën, dass eis Wirtschaft méi wéi 3% wiisst, 
wou ee sech jo kéint erwaarden, dass wierklech 
all Mënsch dozou kéint positiv Stellung huelen, 
neen, da gëtt sech drop beharrt, dass déi Ziffe-
ren ze vill optimistesch sinn, dass d’Zukunft 
grujelech ass, dass alles ka schifgoen, dass a 
China et biergof geet.
Alles dat hunn ech och an der Budgetsried 
ugedeit an et steet alles am Exposé des motifs. 
Mä kommt, mir sinn dach realistesch! Kommt, 
mir freeën eis, dass d’Vertrauen an den Entre-
prisen erëm no uewe kuckt, dass eis Kompetiti-
vitéit erëm besser gëtt! Den Alex Bodry huet 
gëschter gesot, am IMD si mer déi sechstkom-
petitiivst Ekonomie. Ma da kommt, mir klap-
pen doriwwer dann an d’Hänn a mir ginn e 
Message no baussen eraus, dee positiv ass! Dat 
kann dach kengem schueden!

 Plusieurs voix.- Très bien!
 Une voix.- Ganz gutt!
 M. Pierre Gramegna, Ministre des Fi-

nances.- An dann, jo, ech freeë mech, dass mer 
déi Debatt iwwert d’Durabilitéit, iwwert d’No-
haltegkeet vun eiser Croissance haten. An ech 
mengen, mir sinn eis och do all eens, dass mer 
gär qualitativ Croissance hunn. Ma da kommt, 
mir soen dat a mir schaffen drop!
An, wann et konjunkturméisseg gutt geet, 
dann däerf een op där enger Säit net als Regie-
rung soen: „Dat ass alles mäi Mérite”, dat wär 
näämlech och iwwerdriwwen, mä da kann een 
awer och op där anerer Säit, als Oppositioun, 
net soen: „Domat huet d’Regierung iwwer-
haapt näischt ze dinn!”! Well wann et schlecht 
geet, da gëtt natierlech mam Fanger vun der 
Oppositioun op d’Regierung gewisen, dass et 
d’Schold vun der Regierung ass. Kommt, mir 
fannen eis dach och do enzwousch an der 
Mëtt!
Wa mir zu Lëtzebuerg elo déi héchst Investisse-
menten hunn, déi mer jee haten, majo dat ën-
nerstëtzt dach d’Ekonomie! Dat ass dach eng 
Evidenz! Dat ass awer net deen eenzege Mé-
rite, firwat eis Ekonomie wiisst. Dofir, op deem 
Punkt, kommt, mir freeën eis drop, dass eis 
Wirtschaft gutt geet! A kommt, mir hoffen, 
dass mat deene Mesuren, déi mer huelen, a 
mat dem Esprit d’entreprise vun eise Gesell-
schaften eist Land no vir geet!
Zweete Punkt: den europäesche Kader - den 
europäesche Kader an d’Roll vun der Europäe-
scher Kommissioun. D’Europäesch Kommis-
sioun ass „le gardien des traités”. De Gardien 
des traités! Si ass déi, déi d’Dispositioune vum 
Traité ëmsetzt, déi kontrolléiert, dass d’Länner 
d’Regelen anhalen. A mir stelle jo fest, dass mer 
a Steiersaache jo net esou impeccabel dostinn 
a vun der Kommissioun jo do verfollegt ginn; 
do muss sech nach erausstellen, ob mer déi Af-
fären, déi eng, wannen oder net, a mir hu jo 
och elo rezent eng verluer. An dann ze 
mengen, dass d’Kommissioun Lëtzebuerg géif 
gréng Luucht ginn an an déi bescht Kategorie 
setzen, nëmme fir der Regierung e Gefalen ze 
maachen, dat ass dach einfach net kredibel!
Wann d’Oppositioun seet, dass eis Zifferen net 
stëmmen - do schéngt bei eis am Budget 
iwwerhaapt keng Ziffer méi ze stëmmen! -, 
mengt Dir da wierklech, dass d’Europäesch 
Kommissioun dat géif duerchgoe loossen? 
Ouni Dièse an ouni Bémol einfach géif soen: 
„Lëtzebuerg, et ass alles an der Rei”, wann et 
esou wär, wéi d’Oppositioun et hei beschreift? 
Ma natierlech net! An ech sëtze jo am ECOFIN. 
An ech gesinn, wat déi aner Länner alles erzielt 
kréien, déi, déi net an der beschter Kategorie 
sinn. A souguer déi, déi an der beschter Kate-
gorie sinn, wou alles, den Niveau vun de Fi-
nanzen an der Rei ass, kréien nawell Remarquë 
gemaach, wa Saachen net richteg kontabili-
séiert ginn oder net richteg gemaach ginn. Et 
ass..., mir si bestëmmt net perfekt, kee Mënsch 
ass perfekt, mä an Zweifel ze setzen, dass sou-
guer d’Kommissioun, déi den Arbitter ass, hir 
Roll net spillt, ass net kredibel!

 M. Claude Wiseler (CSV).- Ech wëll just 
awer d’Remarque maachen, Här Gramegna, 
datt net nëmmen d’Oppositioun, mä och 
d’Banque centrale, och de Conseil national des 
finances publiques an och d’Cour des Comptes 
datselwecht soen.

 M. Pierre Gramegna, Ministre des Fi-
nances.- Jo, also déi schreiwen hir Avisen, dat 

ass hiert gutt Recht! Dat ass hiert gutt Recht!
(Brouhaha)

 M. Michel Wolter (CSV).- Déi sinn all där-
selwechter Meenung, just Dir hutt eng aner!

 M. Pierre Gramegna, Ministre des Fi-
nances.- Nee, nee, nee, nee, nee!
(Brouhaha)
Nee, nee, nee, nee, nee! Mir hu jo gesinn an 
den Avisen, ech hunn dat och a menger Ried jo 
gutt ënnerstrach, wéi déi eng fannen, dass mer 
ze wäit ginn am Spueren, an déi aner fannen, 
dass mer vill méi missten ausginn! Dat ass nor-
mal. Jiddweree vertrëtt seng Meenung, an dat 
ass säi gutt Recht. Mä d’Kommissioun ass net 
do, fir eng Meenung ze vertrieden, d’Kommis-
sioun ass de Gardien des traités!

 Une voix.- Très bien!
 M. Pierre Gramegna, Ministre des Fi-

nances.- D’Zifferen 2014, Här Wiseler, vu dass 
Der mech direkt ugeschwat hutt,...
(Interruption)
D’Zifferen 2014... 
(Interruptions)
D’Zifferen, Här Wiseler...

 M. Mars Di Bartolomeo, Président.- Här 
Finanzminister, loosst Iech net ënnerbriechen!

 M. Pierre Gramegna, Ministre des Fi-
nances.- D’Ziffere vun 2014 hat d’Oppositioun 
jo och immens kritiséiert, dass déi net richteg 
wären. Genau d’selwecht wéi dëst Joer! A wat 
ass erauskomm? Eng Punktlandung vum Bud-
get hu mer gemaach! Eng Punktlandung, ge-
nau do si mer gelant, wou mer gesot haten, 
souguer nach liicht besser! An 2015 wäert et 
och relativ no bei de Previsioune sinn. An et 
wäert och besser ofschneiden. An Dir wäert ge-
sinn, 2016 geet et och esou!

 M. Claude Wiseler (CSV).- Da kuckt awer 
just déi eenzel Budgetsartikelen, ob Der do och 
op deene groussen Aggregater iwwerall 
d’selwecht gelant sidd!

 Plusieurs voix.- Ooh!
 M. Alex Bodry (LSAP).- Mir kënnen och vill 

vun deene leschte Joren...
 M. Pierre Gramegna, Ministre des Fi-

nances.- Neen, also wierklech, wann ech d’Pre-
visiounen...
(Brouhaha)
Wann ech gesinn, wéi prezis de Budget 2014 
ëmgesat ginn ass, a wann ech do d’Kurbe ku-
cken, vu wou mer hierkommen, also, d’Fakte 
schwätzen an d’Ziffere schwätze vum selwen!
Zur Dette: Zur Dette kréien ech gesot vun 
deenen, déi d’Dette verdräifacht hunn - ver-
dräifacht hunn an de leschte fënnef Joer! -, do 
kréien ech gesot, dass misst méi gemaach 
ginn. Jo, mir halen eis un dat, wat mer ver-
sprach hunn, dass mer déi Dette géife stabili-
séieren! An dat maache mer, a mir si wäit ën-
nert den 30%, déi mer eis als Zil ginn hunn, 
par rapport zum PIB. Mir halen eis un dat, wat 
mer gesot hunn! An ech verstinn net, ech ver-
stinn einfach net, dass déi, déi en fait de Con-
traire gemaach hu vun deem, wat mir ge-
maach hunn, dat heescht déi Spiral ophalen, 
dann eis de Virworf maachen, dass mer net ge-
nuch maachen! Mä wann Der erëm eng Kéier 
un d’Rei kommt, da kënnt Der dat jo maachen!
(Interruptions)
An da gesi mer et!

 M. Gast Gibéryen (ADR).- An da kënnt Dir 
kritiséieren.

 M. Pierre Gramegna, Ministre des Fi-
nances.- Richteg!
Da kréie mer gesot...

 M. Gast Gibéryen (ADR).- An da sëtzt Der 
erëm bei eis!
(Hilarité générale)

 Une voix.- Jo, well Dir sëtzt jo op där-
selwechter Plaz!
(Hilarité générale et interruptions diverses)

 M. Mars Di Bartolomeo, Président.- Här 
Finanzminister, schwätzt e Machtwuert!

 M. Pierre Gramegna, Ministre des Fi-
nances.- Wann ech gelift! Wann ech gelift! Mir 
kréien dann och gesot - den Zukunftspak war 
jo och net positiv begréisst gi vun der Opposi-
tioun -, an elo kréie mer gesot - dee souwisou 
vun Iech rejettéiert ginn ass -, e géif net ganz 
applizéiert ginn an et misst een nach méi wäit 
am Spuere goen. An dat Ganzt natierlech ouni 
Géigepropositiounen!
Véierte Punkt: den Defizit. Mir hunn den Defizit 
an zwee Joer halbéiert! Do kann ee soen, dat 
wär vläicht nach net immens ambitiéis. Ech 
soen Iech: Dat war ganz schwéier ze erreechen! 
A firwat war et schwéier ze erreechen? Majo, 

well mer dëst Joer méi wéi eng hallef Milliard 
Recette TVA électronique (veuillez lire: vun der 
TVA vum Commerce électronique) net méi 
hunn! An trotzdeem halbéiere mer den Defizit. 
Fir dann...

 Mme Viviane Loschetter (déi gréng).- 
Wat sot Der dann dozou?

 M. Pierre Gramegna, Ministre des Fi-
nances.- ...dat Wuert TVA vum Commerce élec-
tronique nëmmen eng Kéier an de Mond ze 
huelen, fir dann ze soen, mir missten d’Recettë 
vun der TVA électronique dëst Joer an de Fonds 
souverain setzen, ech fannen, dat ass inakzep-
tabel!

 Plusieurs voix.- Très bien!
(Interruptions)

 M. Claude Wiseler (CSV).- Ech wëll Iech 
just soen, datt Der momentan an de Fonds 
souverain...
(Protestations)
...Suen drasetzt, déi Der aus Schold huelt! An 
da sot mer just, wat et fir e Sënn huet, fir dat ze 
maachen!

 M. Pierre Gramegna, Ministre des Fi-
nances.- Ech wëll soen: „TVA Commerce élec-
tronique”, dat Wuert ass soigneusement évi-
téiert ginn. An ech wëll et dofir wierklech ën-
nersträichen: Mir halbéieren den Defizit, trotz-
deem dass mer dëst Joer méi wéi eng hallef 
Milliard Euro um Commerce électronique ver-
léieren! An dat war säit 2007 bekannt!

 Plusieurs voix.- Très bien!
 M. Claude Wiseler (CSV).- Ech wëll Iech 

just soen, datt d’Konjunktur gewiesselt huet an 
Zwëschenzäit. Dat kënnt Der och net...

 M. Mars Di Bartolomeo, Président.- Léif 
Kolleeginnen a Kolleegen, mir hu bis elo ëm-
mer d’Riedner ausschwätze gelooss...

 M. Pierre Gramegna, Ministre des Fi-
nances.- Jo!

 M. Mars Di Bartolomeo, Président.- ...a 
mir fueren och esou weider!

 M. Pierre Gramegna, Ministre des Fi-
nances.- An ech hunn och...

 M. Mars Di Bartolomeo, Président.- 
Wann ech gelift also, Här...

 M. Pierre Gramegna, Ministre des Fi-
nances.- Ech hunn och iwwerhaapt keen ënner-
brach déi ganz Zäit!

 M. Mars Di Bartolomeo, Président.- Här 
Finanzminister, Dir hutt d’Wuert.

 M. Pierre Gramegna, Ministre des Fi-
nances.- Merci.

 M. Mars Di Bartolomeo, Président.- A 
maacht keng esou laang Pausen!
(Hilarité générale)

 M. Pierre Gramegna, Ministre des Fi-
nances.- Soll ech emol e Glas Waasser drénken?
(Hilarité)
Ech sinn awer scho bal um Schluss vu menger 
Ried.

 Plusieurs voix.- Ooh!
 M. Pierre Gramegna, Ministre des Fi-

nances.- Schued, ne? Also, mir halbéieren den 
Defizit an trotzdeem hu mer e soziaalt Netz a 
sozial Leeschtungen, déi am Ausland hires-
gläiche sichen.
Mäi fënnefte Punkt, zur Steierreform: Et ass 
ganz richteg, wat e puer Leit gesot hunn, dass 
mer net vill Sputt hunn. Dat ass ganz richteg! 
An dofir hunn ech als Finanzminister - an d’Re-
gierung och - net wëlles, eng Ziffer an de 
Raum ze setzen, eng abstrakt Ziffer, un där ee 
sech misst orientéieren. Dat ass näämlech virun 
de Won sprangen. Mir musse fir d’Éischt d’Me-
surë selektiv kucken, déi mer wëllen unhuelen 
an där Steierreform. An dann, wann ee sech 
eens ass iwwert d’Substanz, iwwert déi Mesu-
ren, déi ee wëllt huelen, da kuckt een, op wat 
fir engem Niveau een dat kann ajustéieren, an 
dann huet een e Montant!
A fir da Mesuren ze proposéieren ouni Géigefi-
nanzéierung, ass ze vill einfach. Vun der Säit 
vun der Oppositioun si Virschléi komm, dass ee 
soll 800 Milliounen Euro Steiererliichterung 
maachen, ouni sech d’Fro ze stellen, wéi een 
dat da soll ronn kréie mam Pacte de stabilité et 
de croissance. Ech verstinn dat net!

 Une voix.- Onverantwortlech!
 M. Pierre Gramegna, Ministre des Fi-

nances.- D’Finanze mussen nohalteg sinn, dat 
ass ganz richteg an de Rapporteur huet dat 
dëst Joer zu Recht - zu Recht! - ënnerstrach a 
mat ville gudden Tableauen ënnermoolt.
(Brouhaha)
An d’Regierung wäert och weider derfir suer-
gen, dass eis Finanze gesond sinn, dass se sech 

weider verbesseren an dass eist soziaalt Netz 
esou gutt bleift, dass d’Ausland et enviéiert.
Ech soen Iech Merci!

 Plusieurs voix.- Très bien!
 Mme Viviane Loschetter (déi gréng).- 

Très bien, Här Minister!
(Brouhaha général)

 M. Mars Di Bartolomeo, Président.- 
Merci.

 M. Claude Wiseler (CSV).- Dat war wéi an 
der Finanzkommissioun op d’Froe geäntwert, 
dat do! Très bien!

 M. Mars Di Bartolomeo, Président.- Merci 
och der Regierung. Domat si mer virleefeg um 
Enn vun der...
(Interruptions)
...Diskussioun iwwert de Statsbudget 2016 an 
iwwert déi pluriannuel Finanzplanung ukomm. 
Ier mer awer zum Vott iwwert de Budget an 
iwwert d’Programmatioun iwwerginn, komme 
mer nach zum Projet de loi 6838 iwwert 
d’Statskonte vum Joer 2014 an zu der Reso-
lutioun vun de Konte vum Mediateur fir d’Joer 
2014.
Zum Projet 6838, also de Konten 2014, huet 
elo direkt d’Madamm Rapportrice d’Wuert, 
d’Madamm Diane Adehm. Madamm Adehm, 
Dir hutt d’Wuert.

3. 6838 - Projet de loi portant règle-
ment du compte général de l’exer-
cice 2014
Rapport de la Commission du Contrôle de 
l’exécution budgétaire

 Mme Diane Adehm (CSV), rapportrice.- 
Här President, Dir Dammen an Dir Hären, haut 
huele mir d’Statskonte vum Joer 2014 un. 
D’Joer 2014 war e speziellt Joer, well déi éischt 
véier Méint déi deemoleg nei Regierung op der 
Basis vun den Douzièmes provisoires geschafft 
huet, déi mam Gesetz vum 20. Dezember 
2013 ugeholl goufen. De Budget fir d’Joer 
2014 gouf den 29. Abrëll 2014 ugeholl.
De Compte général vum Exercice 2014 gouf 
eréischt de 17. August 2015 an der Chamber 
déposéiert. Op der Basis vum Gesetz vum 8. 
Juni 1999 iwwert de Statsbudget, d’Statskonta-
bilitéit an d’Statstrésorerie hätt de Compte gé-
néral awer misse spéitstens den 31. Mee dépo-
séiert gi sinn. Laut dem Finanzminister erkläert 
sech dës Verspéidung duerch de Gehälterac-
cord an der ëffentlecher Verwaltung, dee sech 
ënner anerem och op d’Joer 2014 bezunn 
huet.
Zu den Eckdate vun eiser Wirtschaft ass Fol-
gendes ze soen: Bei der Opstellung vum Bud-
get fir d’Joer 2014 war d’Regierung vun engem 
Wuesstum vun 3,2% vum Bruttoinlandspro-
dukt ausgaangen. Tatsächlech hate mer e 
Wuesstum vu 4,1%. D’Inflatioun war mat 0,6% 
méi niddreg wéi déi erwaarten 1,5%. De 
Beschäftegungstaux ass ëm 2,6% geklommen 
an trotzdeem louch de Chômage am 
Duerchschnëtt bei 7,1% fir 2014. An dësem 
wirtschaftlechen Ëmfeld huet de Kont 2014 
mat engem Defizit vun 142,35 Milliounen Euro 
ofgeschloss. Dat sinn 29,75 Milliounen Euro 
manner wéi am Budget virgesinn.
Här President, a mengem schrëftleche Rapport 
fannt Dir den Detail vun den Zuelen, wat de 
Compte général 2014 ugeet. Ech wéilt hei just 
e puer Posten opzielen, déi wesentlech méi 
héich ware wéi am Budget 2014 virgesinn.
Op der Recettësäit sinn et folgend Posten:
- d’Recettë vun den Droits d’enregistrement 
ware 44 Millioune méi héich,
- den Deel, dee Lëtzebuerg zegutt huet un den 
Droits de douane et d’accise iwwert d’Union 
économique belgo-luxembourgeoise war 53 
Milliounen Euro méi héich an
- d’Einnamen aus der Taxe d’abonnement ware 
40 Millioune méi héich.
Op der Ausgabesäit sinn et folgend Posten:
- 83 Milliounen Euro ginn zousätzlech 2014 an 
d’Fonds de réserve an
- d’Transferte vun der Sécurité sociale si 50,7 
Millioune méi héich wéi virgesinn.
 Wat d’Presentatioun vum Budget no der euro-
päescher Method ugeet, déi sougenannt 
„SEC 2010-Presentatioun“, do huet d’Kommis-
sioun leider misse feststellen, dass dës Zuelen 
och dem Compte général vun 2014 net bäi-
leien. Dobäi hat d’Budgetskontrollkommissioun 
am Kader vum Kont 2010 genee dës Presenta-

tioun gefrot. Dës Presentatioun ass déi lescht 
zwee Joren net méi matgemaach gi vun der 
Regierung.
An der Sitzung vum 2. November huet d’Cour 
des Comptes der Budgetskontrollkommissioun 
hiren Avis iwwert d’Statskonte vun 2014 virge-
stallt. Wat d’Situatioun vun de Spezialfonge 
vum Stat ugeet, esou stellt d’Cour des 
Comptes fest, dass d’Avoire vun dëse Fongen 
am Joer 2014 ëm 100 Milliounen Euro zréck-
gaange sinn. Dat si 6,21% vum Total vun den 
Avoire vun de Spezialfongen.
Wat de Budget pour ordre ugeet, also déi Gel-
der, déi de Stat anzitt fir weiderzeleeden, weist 
d’Cour des Comptes drop hin, dass dëst Joer 
den Déséquiliber bei 15,7 Milliounen Euro läit. 
Och dëst Joer huet d’Cour des Comptes erëm e 
Contrôle gemaach vun de Rémunératioune 
vun de Leit, déi beim Stat schaffen. An dësem 
Kader goufen 2.665 Dossiere kontrolléiert an et 
goufen 231 Onregelméissegkeete festgestallt.
An hirer Sitzung vum 7. Dezember 2015 huet 
d’Budgetskontrollkommissioun sech mam 
Statsrot sengem Avis auserneegesat. De 
Statsrot stellt fest, dass d’Presentatioun vum 
Statskont 2014 nëmmen op der Basis vum Ge-
setz vun 1999 iwwert d’Statskontabillitéit ge-
maach gouf an net op der Basis vum SEC 2010. 
De Statsrot freet, dass dës Presentatioun och an 
Zukunft soll gemaach ginn.
Des Weideren huet de Statsrot e puer Observa-
tiounen d’ordre légistique gemaach, dat 
heescht, et sinn e puer kleng Feeler am Text 
verbessert ginn. De Statsrot huet och den Ac-
cord ginn, fir e gréissere Feeler am Projet de loi 
ze verbesseren, well hei stoung fälschlecherweis, 
dass am Budget pour ordre en „excédent de dé-
penses” wier, an et ass a Wierklechkeet en „ex-
cédent de recettes” vun 18,5 Milliounen Euro.
Här President, Dir Dammen an Dir Hären, ech 
wéilt nach kuerz op verschidde Recommanda-
tioune vun der Budgetskontrollkommissioun 
agoen. Am Kader vun der Reform vun der Bud-
getsprozedur insistéiert d’Kommissioun nach 
eng Kéier drop, dass si sech och muss eng nei 
Prozedur ginn, fir hir Kontroll vun der Exeku-
tioun vum Budget ze maachen. Des Weidere 
freet d’Budgetskontrollkommissioun, dass bei 
de Statskonte vun 2015 och de Spuerpak muss 
berücksichtegt ginn. An d’Budgetskontrollkom-
missioun freet nach eng Kéier, dass an Zukunft 
d’Konten erëm no der Method SEC 2010 pre-
sentéiert ginn.
Ofschléissend soen ech Merci fir d’Nolauschte-
ren a ginn den Accord vun der CSV-Fraktioun 
zum Statskont vum Exercice 2014.

 Plusieurs voix.- Très bien!
 M. Mars Di Bartolomeo, Président.- Merci 

der Madamm Adehm. Gëtt et Wuertmeldun-
gen zu de Konten?
(Négation)
Vun der Regierung och keng Wuertmeldung?
Prise de position du Gouvernement

 M. Pierre Gramegna, Ministre des Fi-
nances.- Jo, ech géif gär just e puer Wuert soen. 
Kann ech dat vun hei aus maachen oder soll 
ech eropkommen?
(Interruptions)

 Une voix.- Dat ass, wéi Dir wëllt.
 M. Mars Di Bartolomeo, Président.- Dir 

dierft dat vun do maachen.
 M. Pierre Gramegna, Ministre des Fi-

nances.- Neen, ech géif gär der Rapportrice 
Merci soe fir déi Aarbecht, déi do geleescht 
ginn ass. Ech wëll ënnersträichen, well vill 
iwwer Ziffere geschwat ginn ass an der Diskus-
sioun virdrun, dass mer jo hei Konten approu-
véieren, déi op 1% prezis si vun deem, wat 
virgesi war, dat ass ganz selten de Fall.
Dat Zweet ass, dass mer besser ofgeschnidden 
hu wéi virgesinn, um Endresultat, ëm 17% bes-
ser. Wéi gesot, d’Recetten, déi sinn ëm 0,69% 
méi héich gewiescht wéi virgesinn, an d’Dé-
pensen 0,33% méi héich wéi virgesinn. Also 
ech fannen, dat ass e realisteschen, e reelle 
Budget!
Ech hunn natierlech Notiz geholl vun deenen 
Demandë vun der Comexbu an ech wäert alles 
maachen, fir deene Saachen nozekommen. Ech 
fannen näämlech och, dass mer missten déi 
Zifferen no SEC 2010 eraschécken a wäert um 
administrative Plang dat Néidegt dofir maa-
chen.
An ech hu mer och Är aner Remarquen zu 
Häerz geholl an, wéi gesot, ech freeë mech, 
dass déi Konte vun 2014 esou no leie bei dem 
Budget, deen annoncéiert war.

Merci.
 Plusieurs voix.- Très bien!
 M. Mars Di Bartolomeo, Président.- Merci 

och dem Här Finanzminister. A mir géifen dann 
elo direkt zur Ofstëmmung iwwert d’Statskon-
ten 2014 iwwergoen.
Vote sur l’ensemble du projet de loi 6838 et 
dispense du second vote constitutionnel
An d’Ofstëmmung fänkt un. Fir d’Éischt déi 
perséinlech Stëmmen. Dann d’Procuratiounen. 
An de Vott ass elo ofgeschloss.
D’Statskonte si mat 58 Jo-Stëmmen an 2 Nee-
Stëmmen ugeholl.
Ont voté oui: Mmes Diane Adehm, Sylvie An-
drich-Duval, Nancy Arendt, MM. Emile Eicher, Fé-
lix Eischen, Léon Gloden (par Mme Nancy 
Arendt), Jean-Marie Halsdorf, Mmes Martine 
Hansen, Françoise Hetto-Gaasch, MM. Aly Kaes 
(par Mme Martine Mergen), Marc Lies, Mme 
Martine Mergen, M. Paul-Henri Meyers, Mme Oc-
tavie Modert, MM. Laurent Mosar, Marcel Ober-
weis, Gilles Roth, Marco Schank, Marc Spautz, 
Serge Wilmes, Claude Wiseler, Michel Wolter et 
Laurent Zeimet;
MM. Marc Angel, Frank Arndt, Alex Bodry, Mmes 
Taina Bofferding, Tess Burton, M. Yves Cruchten, 
Mme Claudia Dall’Agnol, MM. Mars Di Barto-
lomeo, Georges Engel, Franz Fayot, Claude 
Haagen, Mme Cécile Hemmen et M. Roger Negri;
MM. Guy Arendt, André Bauler, Gilles Baum, 
Mme Simone Beissel, M. Eugène Berger, Mme 
Anne Brasseur, M. Lex Delles, Mme Joëlle Elvinger, 
MM. Gusty Graas, Max Hahn, Alexander Krieps, 
Edy Mertens et Mme Lydie Polfer;
MM. Claude Adam, Gérard Anzia, Henri Kox, 
Mmes Josée Lorsché, Viviane Loschetter et M. Ro-
berto Traversini;
MM. Gast Gibéryen, Fernand Kartheiser et Roy 
Reding.
Ont voté non: MM. Serge Urbany et David Wag-
ner.
Ass d’Chamber bereet, d’Dispens vum zweete 
Vott ze ginn?
(Assentiment)
Merci villmools. Dann ass dat esou décidéiert.
Da komme mer zu dem Rapport iwwert 
d’Konte vun der Médiatrice. An do huet 
d’Wuert d’Presidentin vun der Comexbu, 
d’Madamm Diane Adehm.

4. Résolution concernant les comptes  
 de l’exercice 2014 du Médiateur
Exposé

 Mme Diane Adehm (CSV), auteure.- Jo, 
Merci, Här President. Mir hunn an der Kommis-
sioun iwwert d’Konte vun der Médiateure dis-
kutéiert, oder éischter iwwert de Rapport vum 
Réviseur. A mir hunn an der Kommissioun och 
eng Resolutioun ugeholl, déi Folgendes 
virgesäit: «La Chambre des Députés, vu le rap-
port du réviseur des comptes du Médiateur qui 
estime que „À notre avis, le tableau de syn-
thèse du compte du Secrétariat du Médiateur 
du Grand-Duché de Luxembourg pour l’exer-
cice 2014 a été établi, dans tous leurs (sic) as-
pects significatifs, conformément au règlement 
financier et comptable intérieur du Secrétariat 
du Médiateur du Grand-Duché de Luxem-
bourg”, fait siennes les conclusions du réviseur 
des comptes du Médiateur et approuve les 
comptes de l’exercice 2014 du Médiateur.»
Dës Resolutioun ass, wéi gesot, an der 
Comexbu ugeholl ginn, mat enger Majoritéit 
vu 6 Stëmmen derfir a 5 Stëmmen dergéint.
Résolution
La Chambre des Députés,
- vu le rapport du réviseur des comptes du Média-
teur qui estime que «À notre avis, le tableau de 
synthèse du compte du Secrétariat du Médiateur 
du Grand-Duché de Luxembourg pour l’exercice 
2014 a été établi, dans tous leurs (sic) aspects si-
gnificatifs, conformément au règlement financier 
et comptable intérieur du Secrétariat du Média-
teur du Grand-Duché de Luxembourg»,
fait siennes les conclusions du réviseur des 
comptes du Médiateur;
approuve les comptes de l’exercice 2014 du Mé-
diateur.
(s.) Diane Adehm.

 M. Mars Di Bartolomeo, Président.- Merci 
der Madamm Adehm. An da géif ech Wuert-
meldungen entgéinthuelen. A vu dass d’Ma-
damm Adehm schonn hei ass, kritt se d’Wuert, 
dës Kéier net als Rapportrice,...

 Mme Diane Adehm (CSV).- ...mä am 
Numm vun der CSV-Fraktioun.

 M. Mars Di Bartolomeo, Président.- Voilà!

Discussion générale
 Mme Diane Adehm (CSV).- Voilà, Dir 

Dammen an Dir Hären, d’CSV-Fraktioun wäert 
dës Resolutioun iwwert d’Konte vun der Média-
teure net matstëmmen, an dëst aus e puer 
Grënn: Am Chambersreglement steet ganz 
kloer, dass d’Budgetskontrollkommissioun 
d’Konte vun der Médiateure kucke soll an dass 
si dobäi ka vun engem Réviseur assistéiert ginn. 
De Réviseur huet bis elo ëmmer eng Synthees 
vun de Konte vun der Médiateure gemaach an 
de komplette Journal de caisse vun der Média-
teure un de Rapport drugehaangen. Dëst war 
dëst Joer net de Fall. Mir hu kee Journal de 
caisse vun der Médiateure gesinn.
De Règlement financier et comptable intérieur 
vun der Médiateure gesäit vir, dass d’Einnamen 
an d’Ausgabe vun der Médiateure an engem 
Journal de caisse sollen a chronologescher Reie-
folg ageschriwwe ginn.
Erlaabt mer, dass ech ganz kuerz dëse Règle-
ment financier vun der Médiateure zitéieren, 
hei steet ganz kloer dran: «Les recettes et les 
dépenses sont inscrites dans un journal regrou-
pant les mouvements de trésorerie de façon 
chronologique.» A weider steet ënnen: «À la 
clôture définitive de l’exercice, un compte sera 
établi par le Médiateur qui regroupe les totaux 
des articles budgétaires.» 
D’Budgetskontrollkommissioun huet also kee 
Journal de caisse vun der Médiateure gesinn, 
contrairement zu deem, wéi et déi Jore virdrun 
ëmmer de Fall war.
Den zweete Grond, firwat dass mir dat heiten 
net matstëmmen, ass folgenden: Am Gesetz 
vum 30. Oktober 1915 iwwert d’Sociétés com-
merciales steet am Artikel 141, dass, wann eng 
Gesellschaft en liquidation ass, si dat op all hi-
ren offiziellen Dokumenter muss uginn. An ei-
sem Fall ass de Réviseur d’entreprises vun der 
Médiateure an der Liquidatioun, mä hien huet 
dat net a sengem Rapport uginn. Et ass och 
nogefrot ginn, et ass awer keng Rektifikatioun 
ginn. Also ass an eisen Aen och de Rapport 
vum Réviseur net ganz richteg.
Aus dëse Grënn kann d’CSV-Fraktioun d’Konte 
vun der Médiateure net matstëmmen.

 Plusieurs voix.- Très bien!
 M. Mars Di Bartolomeo, Président.- Merci 

der Madamm Adehm. Weider Wuertmeldun-
gen dozou? Den Här Gibéryen, wann ech ge-
lift.

 M. Gast Gibéryen (ADR).- Merci, Här Pre-
sident. Léif Kolleeginnen a Kolleegen, ech ka 
mech nëmmen de Wierder vun der Kolleegin 
Diane Adehm hei uschléissen, datt et am Fong 
fir d’Éischt ass, datt mer hei an der Chamber 
eng Resolutioun stëmmen, wou eng Décharge 
gi gëtt fir eng Kontabilitéit vun dem Médiateur, 
wou der Chamber net alleguer déi Piècë vir-
leien, wéi se am Gesetz virgesinn a virge-
schriwwe sinn.
Et ass dat jo net eng Schold vun der Chamber! 
A wéi mer an der Comexbu driwwer geschwat 
hunn, do hat ech am Fong eng Propos ge-
maach, wou ech gemengt hunn, déi misst och 
eng Majoritéit kënne matdroen, datt ech gesot 
hunn: „Ma kommt, mir huelen dee Punkt hei 
vum Ordre du jour erof!” Dat wier jo kee Pro-
blem gewiescht. De President hätt den Dënsch-
deg bei der Deklaratioun vum Ordre du jour 
gesot: „Mir huelen dee Punkt erof”, et wier 
keng Diskussioun heibanne ginn, an dann 
hätte mer am Januar - nodeems jo och de Bu-
reau noutgedrongen, well eben dee Réviseur 
en liquidation ass, souwisou muss en neie Révi-
seur bestëmmen -, dann hätte mer am Januar 
Zäit gehat, fir datt vun der Mediateurssäit déi 
néideg Piècë komm wieren. Mir hätten och e 
Rapport kritt, dee konform zum Gesetz 
gewiescht wier, an da wier dat Ganzt hei eben 
am Januar iwwert d’Bün gaangen ouni déi Dis-
kussioun, déi hei awer elo muss gefouert ginn.
Ech bedaueren, datt d’Majoritéit déi Proposi-
tioun net ugeholl huet an da léiwer haut hei an 
d’Plénière kënnt an dann hei enger Resolutioun 
zoustëmmt, wëssend, datt mer am Fong do als 
Parlament eppes maachen, oder déi, déi där 
Resolutioun zoustëmmen, eppes maachen, wat 
net konform zum Gesetz ass! Well hei gëtt am 
Fong dann eng Majoritéit d'Décharge, ouni 
datt se a Präsenz vun deene Piècen ass, déi se 
misst hunn, déi am Gesetz stinn, fir kënnen déi 
Décharge ze ginn. Dat ass also ënnert der Res-
ponsabilitéit vun der Majoritéit, wa se dat dote 
mécht.
Ech mengen, mir haten eng Ouverture ge-
maach, wou ech net verstanen hunn, firwat 
datt esou hartnäckeg gesot gëtt: „Mir 
baatschen dat doten elo dës Woch duerch, och 
wann déi Piècen net do sinn.” Ech hätt ge-
mengt, hei hätt de klore Mënscheverstand 
kënne spillen, fir eng propper Solutioun ze 
maachen. Et wier iwwerhaapt keng Diskussioun 
heibanne ginn a mir hätten hei als Parlament 
dat gemaach, wat mer am Fong musse maa-

chen: Mir hätten eis un eis eege Gesetzer, déi 
mer gestëmmt hunn, gehalen, amplaz datt elo 
eng Majoritéit higeet an hei e Vott hëlt, dee 
contraire zu eiser Gesetzgebung ass!

 Plusieurs voix.- Très bien!
 M. Mars Di Bartolomeo, Président.- Merci 

dem Här Gibéryen. Gëtt et weider Wuertmel-
dungen?

 Une voix.- Keen, dee sech traut.
(Brouhaha)

 M. Mars Di Bartolomeo, Président.- Dat 
ass net de Fall. Ech wollt just vläicht informa-
tiounshalber derbäisoen, dass de Wuertlaut, 
deen hei an der Resolutioun zréckbehale ginn 
ass, deen ass, deen den Auditeur (veuillez lire: 
Réviseur), deen déi Problemer huet, wou d’Ma-
damm Rapportrice richteg gesot huet, der 
Chamber matgedeelt huet. Also de Réviseur 
huet festgehalen, dass de Kont, wéi et an der 
Resolutioun heescht: «...a été établi dans tous 
leurs (sic) aspects significatifs conformément au 
règlement financier et comptable intérieur du 
Secrétariat du Médiateur du Grand-Duché de 
Luxembourg.»
(Brouhaha)
Just fir ze soen, wat de Réviseur der Chamber 
matgedeelt huet. Voilà!

 M. Claude Wiseler (CSV).- Mä nach muss 
d’Chamber sech un hir eege Reglementer ha-
len!

 Une voix.- Jo!
 M. Mars Di Bartolomeo, Président.- Voilà, 

ech ginn...
(Interruption par M. Gast Gibéryen)
Ech ginn den Dossier selbstverständlech an 
d’Hänn vun der Chamber.

 M. Gast Gibéryen (ADR).- Här President?
 M. Mars Di Bartolomeo, Président.- Jo.
 M. Gast Gibéryen (ADR).- Bei allem Res-

pekt vis-à-vis vun Ärer Fonctioun, et ass net um 
President, fir sech hei an en Débat an-
zemëschen! Wann de President sech gären...

 M. Mars Di Bartolomeo, Président.- 
Den...

 M. Gast Gibéryen (ADR).- Entschëllegt, 
wann de President sech gären an en Débat 
amëscht, deen um Ordre du jour steet, da 
kënnt en erof an de Sitzungssall sëtzen an e 
freet sech d’Wuert an da geet en op d’Riedner-
pult. Mä e President huet sech net an en Débat 
anzemëschen! Et huet kee vun der Majoritéit 
d’Wuert gefrot gehat heizou.

 M. Mars Di Bartolomeo, Président.- Jo.
 M. Gast Gibéryen (ADR).- Dann ass et och 

net um President, fir hei Erklärungen ze ginn. 
Dat ass un den Deputéierten an net um Pre-
sident.
(Interruptions)

 M. Mars Di Bartolomeo, Président.- Ech 
huelen dat ganz gär zur Kenntnis. De President 
huet sech hei net an den Débat agemëscht.
(Exclamations)
An der Missioun vum President heescht et och, 
dass de President op de Punkt zréckkënnt, an 
de Punkt ass d’Resolutioun. An d’Resolutioun 
huet als Basis d’Konklusioun vum Réviseur. Also 
huet de President hei net gesot, wat d’Cham-
ber soll stëmmen,...
(Brouhaha)
...well d’Madamm Rapportrice...
(Interruptions)
...d’Madamm Rapportrice huet eigentlech ge-
nee datselwecht gesot wéi de President elo. 
D’Madamm Rapportrice huet déiselwecht 
Onofhängegkeet wéi de President, well se dat 
erëmgëtt, wat an der Resolutioun steet.

 Une voix.- Oh, wat ass dat do dann...
 M. Mars Di Bartolomeo, Président.- Et je 

me remets aux mains de la Chambre! Wann 
ech gelift! Voilà, an ech géif elo...
(Interruptions par M. Michel Wolter)

 M. Claude Wiseler (CSV).- Mä nach 
 mécht d’Chamber hei eppes, wat net konform 
zu hirem Reglement ass!

 M. Mars Di Bartolomeo, Président.- ...déi 
Resolutioun zur Ofstëmmung bréngen.
Vote sur la résolution
De Vott ass lancéiert. An de Vott ass ofge-
schloss.
D’Resolutioun ass mat 30 Stëmmen, bei 29 
Nee-Stëmmen...
(Exclamations)

 M. Michel Wolter (CSV).- Et ass keng Ma-
joritéit! Dat ass keng Majoritéit.


